
Gh’è spontaa ‘n sul me balcon 

‘Na bela primola foeura stagion. 

Me som dì: come la faa? 

A vedela lì som sta ‘nacantaa. 

Con tutt’ el fregg e in mezz ‘i erbasc 

Che se sa pu come quatass 

Le l’è lì bela e tut’ intera 

‘Na promessa de primavera. 

E me som dì: l’è propi inscì 

Anca per mi che som vegett e me doeur  i oss 

In fond in fond senti ‘n quaicoss 

Ch’el me diss che la vita vera 

L’ha de vegnì. ‘Na primavera 

L’è lì che speta de rifiorì: 

La vita vera che m’ha dà ‘l Signor 

Per sua bontà e con tanto amor. 

Cont’el Batesim l’ha somenada 

E  l’acqua santa l’ha inafiada. 

Alora adess aspeti e speri 

E la fed me dis ch’el sarà propi inscì 

Che anca per mi e per tut’ i amis 

L’ha de fiorì on bel dì ‘l Paradis. 

